
 SAWA-vriende, 
En so breek ‘n nuwe jaar weer aan. 
Voorspoed vir almal van julle en mag die 
Vader julle beskerm en ryklik seën hierdie 
jaar. Mag julle ook 20/20 visie hê in jul eie 
privaat lewens en net najaag wat werklik 
belangrik is.  

Hierdie jaar is ons, as SAWA Vaalrivier, se groot jaar.  Ons bied die 
gebiedskamp by Tava Lingwe aan en ons het ook ons 40ste verjaarsdag 
om te beplan. Een mens kan onmoontlik alles reël, so elkeen van ons 
sal moet inhaak en saamstaan sodat ons ‘n sukses daarvan kan maak.  

Die Corona virus wat die wêreld nou op hol het, is deesdae op almal se 
lippe. Dit kom blykbaar oorspronklik van vlermuise af - toe eet ‘n slang 
die vlermuise en toe eet die mens die slang. Nou, ons weet dat die 
Chinese mense baie snaakse gewoontes het en onder andere slange 
asook allerhande ander vreemde goed eet. Wanneer ons as gelowiges 
die ou Testament lees, sal ons sien dat die Here ons uitdruklik in 
Levitikus 11 waarsku teen die eet van sekere diere. ‘n Slang is beslis ‘n 
onrein dier en jy mag dit nie eet nie. Dit is deel van Sy plan vir ons ten 
opsigte van ‘n gesonde lewe, dus waarom ignoreer ons dit?  

Die virus het blykbaar ‘n periode van 7 tot 14 dae waarin daar geen 
simptome is nie. Dit beteken dat daar waarskynlik heelwat persone 
besmet was en moontlik die wereld in is sonder dat hulle geweet het 
hulle is siek. Die Chinese regering het ook te lank gewag voor hulle die 
WGO laat weet het van die probleem. Nou het die Chinese weermag 
die betrokke dorpie afgesonder en onder kwarantyn geplaas. Ons 
moet bid dat siek mense betyds en behoorlik geïsoleer word en dat 
daar vinnig ‘n entstof ontwikkel word om díe siekte hok te slaan.   

Op ‘n vroliker noot, die volgende saamtrek is by Sionsbergh. Dit is 
altyd ‘n lekker kamp en ons sien daarna uit om elkeen van julle daar 
teenwoordig te hê.   

Tot dan, arrie warrie.    FRANCOIS 



 

 
 
 
Goeiedag Sawanante, 
 
En so is die feestyd nou 
verby en is ons terug in die 
werklikheid.   

AWA Vaalrivier het 2020 afgeskop met ons eerste saamtrek te Weltevrede 

Vakansie-oord naby Parys.  ‘n Geskikte  ooreenkoms ten opsigte van 

prysverhogings kon nie met Umfula bereik word nie, derhalwe is daar 

besluit om die saamtrek te skuif na Weltevrede.  

rydagoggend sommer baie vroeg het van die lede reeds hul woonwaens 

staangemaak - en wat ‘n vreemde manier van kamp vir ons.  Daar was geen 

penne inslaan of tente opslaan of so iets nie. Die waens het almal onder 

dak gestaan met netjiese plaveisel.  Na boekevat Vrydagaand het die 

kampkommandante ‘n heerlike ete voorgesit van kerrie en rys met pannekoek. 

Lede het gesellig die res van die aand gekuier. 

aterdagoggend na boekevat het almal lekker onder koeltebome op die 

plaveisel gekuier. Kort-kort het daar lekkernye uit die woonwaens gespring 

en daar is omtrent gekuier.  Die vissermanne het ook so tussendeur lyn 

natgemaak en verskeie visse is aan wal gebring.  Dit bewys Sawanante kan ook 

visvang.  

Saterdagaand was daar weer ‘n gesamentlike braai waar elke wa ‘n bykos gegee 

het en smullekker sosaties wat Anton en Joey geskenk het, is gebraai.  Almal het 

weer lekker gesmul en gekuier.  

ondagoggend het die “super women” weer eens ‘n uitsonderlike 

Voorsitterstee voorberei.  Allerhande “fancy loafs” is voorgesit met koffie of 

tee.  Dames, ek dink hierdie inisiatief is ‘n briljante idee en ek wil graag my 

dank betuig teenoor almal wat betrokke was.  

Die pot het daarna begin prut met beesstert en groente. Tydens middagete is 

almal getrakteer met ‘n heerlike bord kos voordat  die pad huis toe aangedurf is.  

Dit wil lyk of die finansies gedurende Januarie bietjie gebyt het onder ons lede 

want ons kon net nege woonwaens by die saamtrek kry.  Maar selfs met die 

beperkte aantal lede was die kamp ver bo gemiddeld en weer eens was al die lede 

teenwoordig by die gesamentlike braai. Wat egter baie besonders was, was die 

kameraadskap tussen almal.  Ons het as ‘n familie saam gekuier, kos gemaak, 

lekkernye voorgesit, ensovoorts -  en dít is vir my die doel waaroor SAWA gaan. 

Groete tot volgende keer.   Leon 

 

 

Klaar opgeslaan by Weltevrede 



   

SAWA-vriende,  
 

‘n Nuwe jaar,  ‘n nuwe begin.  So het ons  

eerste saamtrek vir die jaar 2020 

plaasgevind te Weltevrede Vakansie-oord,  

Parys. 
 

Ons besef dat die eerste maand in ‘n nuwe jaar  altyd die beursies toehou  

vir net die nodige en daarom die klein skaal opkoms by ons eerste kamp in 

2020. 

Met  9 woonwaens,   17 volwassenes en  3 kinders  was dit weer eens ‘n 

suksesvolle  saamkamp en kuier.  Die inkomste vir die naweek  het R6292,00 

beloop,  waarvan R5270,00 aan die oord oorbetaal was.   

Al knyp die finansies,  as die magies skree vir kos,  dan moet ons eet.   Die 

kosaksie het R532,00 ingebring.   En ja,  almal wil graag ‘n prys wen – so die 

looitjie het R310,00 ingebring,  inkomste uit kampplaatjies om mee te spog  

het R180,00 ingebring en die kerk kollekte was R170,00.  Die bankrekening 

glimlag dus met ‘n inbetaling van R1202,00. 

Baie dankie aan almal wat ‘n bydrae gelewer het tot ons kampnaweek. 

 Groete tot ons volgende saamtrek. 

Elize 

  

 



 

 

Goeiedag al ons lesende vriende, 

Lekker, nou kan ons weer  skryf en lees. Mens 
moet kontak behou, en die Kekkelbek is ons 
nuusdraer. 

Ek hoop julle het ‘n heerlike vakansie gehad (vir díe wat 
bietjie groener weivelde gaan soek het).  Nou is almal 
weer terug in hul eie kamp.  Die skole het begin en alles 
is weer terug na normaal.  En ons kan weer begin kamp, 
ons woonwaens kan nie te lank staan nie, hulle moet 
beweeg anders word die wiele vierkantig. 

 

Aan al die kinders, ek hoop daar wag ‘n skooljaar vol verrassings vir julle. 

Doen jul bes, julle sal beslis die vrugte daarvan pluk. 

Sawa-vriende, díe van julle wat nie daar was nie, julle het ‘n heerlike 

saamtrek misgeloop.  Weltevrede was so goed soos nog ‘n vakansie.  

Maar ek is seker ons gaan julle by die volgende saamtrek sien.   

Groete tot volgende keer.  Louise   

  

So is daar gekuier en geëet die hele naweek deur. 



 

Vrydagaand:  Elize maak kerrie en rys vir aandete. 

 

  



 

Vrydagaand: Johan en Henry bak pannekoek. In totaal is 100+ 

pannekoeke gebak. Ons was besig! Vir 9 woonwaens!! So baie 

pannekoeke!!! 

 



SATERDAGOGGEND: 

 

Ontbyt by Joey en Anton 

 

Tyd vir boekevat 



 EN TOE IS DAAR VIS GEVANG!!!      

 

D

Kan jy glo, daar was drie visse gevang.  Francois, Elize en Johan 
het albei ‘n geelvis(sie) gevang.  Henry was ongelukkig om nie die 
grote (of net enetjie) te vang nie.  Maar hy was dapper en het 
aanhou probeer.  Volgende keer is dit jou beurt, Henry.  Hierdie 
outjie hieronder wag net vir jou.  Dís die een wat Francois Sondag 
daar in die water gesien het.    

 



 
Kyk baie mooi, daar is ‘n vissie (of vissies) in die vangnet!! Francois en Johan 

is besig! 

 

Henry en Louis is ook besig om vis te vang(???) 

 



 
Harrison Ford as  

Han Solo 
In die film  

Star Wars 

 

WANNEER MISLUKKING 

JOU VOORBEREI  

OP SUKSES 

 

Ek weet wat Ek vir julle beplan, sê 
die Here, voorspoed en nie 
teenspoed nie; Ek wil vir julle ‘n 
toekoms gee, ‘n verwagting! 
     
 Jeremia 29:11 

arrison het hoopvol na Kalifornië verhuis – hoop wat baie 

vinnig getaan het.  Aanvanklik het hy gedink hy sou 

stemwerk kon doen, maar daardie idee het nie gerealiseer 

nie.  Hy het selfs ‘n bestaan probeer maak deur baie klein 

rolletjies in Hollywood-flieks te speel, maar dit het nie eens die 

mees basiese lewenskostes gedek nie en kon hom nie aan die 

gang hou nie. Hy was baie teleurgesteld, terneergedruk en het 

beswaarlik enige kontantvloei oorgehad.  Harrison moes ‘n manier 

kry om sy vrou en twee kinders te onderhou.  Toe beraam hy ‘n 

plan:  Hy sou hout- en bouwerk probeer. Hy was heel bedrewe met 

‘n hamer en ‘n kragsaag, dus het hy met houtwerk begin as sy 

gekose professie.  Dit was nie juis ‘n opwindende vooruitsig nie, 

maar dit was die beste wat hy self kon prakseer.   

Harrison het geen professionele houtwerkondervinding gehad nie, 

maar hy het homself heelhartig aan sy nuwe beroep en 

onderneming gewy, houtwerkboeke verslind en begin 

eksperimenteer.  Deur te probeer, het hy geleer.  Sy eerste projek 

was ‘n paar tafels vir ‘n vriend.  Dit het gelei tot ander klein 

projekte soos om opname-ateljees vir bekende komponiste te bou.  

H 



Wat ook al nodig was om gebou te word - klein of groot  -  Harrison 

was die man om te vra om dit te doen. 

Op ‘n dag was hy besig om ‘n deur in te sit op die stel van ‘n 

Hollywood-fliek.  Die rolprentregisseur was relatief onbekend, 

genaamd George Lucas, en hy het Harrison gevra om sy 

gereedskap vir ‘n oomblik neer te sit en hom gou te help met ‘n 

paar oudisies.  Lucas wou hê dat die houtwerker die potensiële 

akteurs moes help om hul woorde te lees vir die 

wetenskapfiksierolprent wat hy sou vervaardig.  Nadat Harrison 

die hele middag woorde gelees het saam met ‘n paar baie 

bekende akteurs, het Lucas halt geroep met die oudisies – die 

houtwerker was toe al die tyd perfek vir die rol. 

George Lucas was so beïndruk met Harrison se talent en 

natuurlike charisma dat hy besluit het om die rol in die film vir die 

houtwerker aan te bied.  En so het Harrison Ford die rol van Han 

Solo in George Lucas se film Star Wars gekry. 

Die wetenskapfiksieriller word vandag steeds as een van die mees 

suksesvolle filmtrilogieë ooit beskou.  Harrison Ford het daarna ‘n 

bekende Hollywood-held geword en met sy talle hoofrolle miljoene 

dollars gemaak. 

Harrison Ford se storie leer ons ‘n eenvoudige, maar baie 

waardevolle les:  Hou jou plan maar liggies in jou hand – daar is 

heel moontlik ‘n beter plan vorentoe.  Dit is veral waar in die lewe 

van ‘n gelowige.  As kinders van God weet ons dat God ‘n plan met 

ons lewe het.  Jeremia 29:11 is ‘n baie bekende Skrifgedeelte wat 

spesifiek na God se plan vir jou verwys, ‘n plan wat vir jou 

‘voorspoed’ sal bring en ‘n ‘toekoms’ en ‘verwagtinge’ gee. 

(Hierdie verhaal is geleen uit Joyce Meyer se boek ‘JY KAN WEER BEGIN’). 

 



 

 

 

SAWA-vriende, die jaarprogram is deur 

Hoofkantoor aan al die lede per pos 

uitgestuur.  Indien julle dit nog nie ontvang 

het nie, laat weet ons asseblief. 

 

Baie geluk aan Hannes en Zanté Coetzer met 

hul babaseuntjie, Zander, wat op 22 Januarie 

2020 gebore is. Mag hy vir julle baie vreugde 

bring.  Baie geluk ook aan Ouma Elize en Oupa 

Zandry.  Ons hoop dit is die begin van baie 

babas vir Streek Vaalrivier hierdie jaar.  

Julle ander moet gou-gou begin werk hieraan, 

daar is nog genoeg tyd oor tot die einde van 

die jaar !! 

 

 

 

 

Goeie nuus is ontvang in verband met Eugéne 

Botha wie se 7e nekwerwel gebreek is 

gedurende Desember.  Hy kan al loop en 

trappe klim. As alles goed gaan, kan hy oor 2 

weke huis toe gaan. Sy hande is egter nog ‘n 

uitdaging. Sterkte vorentoe, Eugéne en jou 

familie. 

 

Elize en Johan van der Schyff se 

dogter, Antoinette, het ‘n hakskeen 

operasie in Desember ondergaan.  

Sterkte, Antoinette. 

 

 

 

 

 

Elize en Johan se agterkleinseun, 

Brayden, vorder ook baie goed 

nadat daar komplikasies tydens sy 

geboorte was.  Hy is nou 2 maande 

oud en maak al geluidjies.  

Na wat ons verneem, gaan dit ook goed 

met Eugéne Ferreira. Die chemo-behan-

deling is reeds in 2019 voltooi. 

 

Johan van der Schyff was self twee 

keer in die hospitaal gedurende  

Desember. Eerstens moes hy vir ‘n 

gastroskopie gaan en daarna het hy vir 

Kersfees nierstene gekry.  Johan, ons 

is baie bly dat jy darem nou van jou 

Kersgeskenk(e) ontslae is.  Sterkte 

vorentoe. 
 

 

 

 

 

Dries en Louise van der Linde se dogter het 

‘n operasie ondergaan waarna sy ernstige 

infeksie ontwikkel het en lank in die inten-

siewe eenheid moes bly.  Ons vertrou dat 

dit nou heelwat beter gaan.  Baie sterkte.  
 

Kobus Kamffer is nou amptelik medies 

ongeskik verklaar.  Hy het nog sy 

sleepvoertuig en woonwa en gaan poog om by 

Sionsbergh saam met ons te kom kamp.  Ons 

wag vir jou en Barbara by Sionsbergh, Kobus. 

Dit sal gaaf wees om julle weer te sien. 
 

 

 

 
 

 

Daar was ongelukkig nie voldoende reaksie op die 

ontwerp van die nuwe banier nie en die Bestuur het 

besluit om die kompetisie te laat aanloop tot die einde 

van Februarie 2020.  As iemand dus nog ‘n ontwerp wil 

indien, is jy welkom. 

 



VERJAARSDAE EN 

HERDENKINGS 
VERJAARSDAE 

Februarie  05 Richard Chapman 

 11 André van Brakel 

 

HUWELIKSHERDENKINGS 
Februarie 01 Henry & Wilma Hartslief 

 03 Willie & Louise van Zyl 

 17 Jacques & Sonja  Roux 
 

 



SATERDAG: 

  
Mens wonder waaroor hier alles gepeins en gepraat is.  Kosbaar !!! 

 

Dis darem ‘n pragtige oord 

 

Die van Zyls lyk na kranige hengelaars. 



 

 

VIR ONS JUNIOR LEDE 

 

En daar is julle weer terug in die skool, 
opgewonde oor ‘n nuwe jaar waarin julle 
nuwe dinge gaan leer.  Sommiges is vir 
die eerste keer groot skool toe, ander is 
vir die eerste keer hoërskool toe.  Baie 
geluk en sterkte aan julle almal vir die 
jaar wat voorlê. En julle ander wat maar 
net ‘n volgende graad aanpak, vat hom 
vas en wys hom wie is baas! 

 

 

  

DAAR IS EEN SYFER WAT VAN DIE RES VERSKIL IN DIE TABEL 

HIERONDER.  KYK OF JULLE DIE SYFER KAN KRY 

 



SKINDERBEKKIE 
MAAK HAAR 

DEBUUT 
 

En sowaar, in die eerste Kekkelbek van 2020  maak Skinderbekkie haar 
debuut verskyning in SAWA Vaalrivier geledere met haar eerste 
(skinder)bladsy.  Sy gaan mos so bietjie help met al die klein dingetjies wat 
op saamtrekke gebeur en wat mamma Kekkelbek nie altyd raaksien nie 
omdat sy baie besig is met notas neem en onderhoude voer.   

Nou ja, Skinderbekkie het doodstil en stroopsoet op haar stoeltjie gesit toe sy 
hoor hoe tannie Dot vir oom Francois oor die selfoon vra om vir haar “slap 
tjips” van Parys af saam te bring. (Oom Francois het tannie Dot geskakel om 
te hoor of iemand iets van Parys af nodig het, terwyl hy daar was).  Tannie 
Joey wou sosatie-stokkies hê, tannie Elize wou “plain yoghurt” hê en tannie 
Dot wou mos haar slap tjips hê.  En wat gebeur toe?  Oom Francois bring die 
sosatie-stokkies vir tannie Joey, die “plain yoghurt” vir tannie Elize – maar 
NIKS vir tannie Dot nie!!!!  Tannie Dot was die hele naweek hartseer oor haar 
slap tjips wat sy nooit gekry het nie.  Ai oom Francois, weet jy dan nie:                       
A HAPPY WIFE IS A HAPPY LIFE!!!   

Oom Leon het baie stories oor die afhaak van sy 
woonwa gehad, maar dit het nie vir Skinderbekkie 
lekker sin gemaak nie. Die ander ooms moet maar 
na die foto kyk en sê wat hulle van díe afhakery 
dink. Skinderbekkie kon nie nóg ‘n oom kry wat 
soos oom Leon afgehaak het nie. 
 
Groete aan al die ooms en tannies wat so lekker 
saamgekuier het.  Skinderbekkie hou baie van julle 
almal en sy hoop dat julle ook so baie van haar 
hou.  Mooi bly tot ons volgende kamp.  
   
SKINDERBEKKIE XXXX  

    

 



 

 

Lekker was dit deur die hele naweek.  Petro het brood gebak - twee brode, 
een was te min.  Hierdie lot was snoep hoor!!  Kyk hoe bedel Wilma die 
brood uit Anton se mond.  En dit is nadat sy haar brood opgeëet het!! 

 



SATERDAGAAND 

 

  
So is daar Saterdagaand gebraai en geëet en gekuier tot laataand. Anton 

en Joey het die sosaties en wors voorsien, die ander het bykosse gemaak. 

 

 

Hier staan die manne, ja hier staan die manne om die braaivleisvuur!!! 



 

Ons wag  geduldig vir die kos.  Elize en Leon soek satelliete in die hemelruim. Willie vertel 
vir hulle dat satelliete in die teenoorgestelde rigting beweeg as wat die aarde draai.   Dit 
het egter nie gelyk of hulle hom glo nie. 

 

En nou is dit etenstyd 



 

 
 

VIR ONS SENIOR 

LEDE 

 

Hier is ‘n paar gedagtes vir ons senior lede waarmee julle dalk al 

gedurende jul lewenspaadjies kennis gemaak het.  Ek hoop julle hou 

daarvan. 

 



RESEP:  SJOKOLADE LASAGNE 

 



KOM ONS MAAK PONS 

 

NUWE LEDE VIR VAALRIVIER 

 

Louis en Babsie Pretorius het by ons aangesluit.  Baie welkom, 

ons vertrou ons gaan julle gereeld op saamtrekke sien.  



DIE AAP IS UIT DIE MOU!! 

EN WAT HET ONS HIER!! 

 

 

Soos julle uit die foto’s hierbo kan sien, was daar hierdie naweek 

meer as net Vaalrivier se lede teenwoordig by Weltevrede, dalk 

gaan die ander binnekort aansluit.  En so lyk die Vaalrivier, ‘n 

trop Nguni beeste en Weltevrede vakansie-oord 200m met ‘n 

hommeltuig (drone) uit die lug geneem. 



SONDAG SE GEBEURE 

 

Almal sit reg vir die erediens.

 

Anton was omtrent uit sy vel toe hy die looitjie (‘n LED flitslig) wen.  

Francois was nie so bly nie, hy wou dit ook gehad het, maar kon dit 

net vir ‘n rukkie vashou totdat hy dit aan Anton moes oorhandig.  

Geluk Anton!  Jammer Francois !! 



DIE NAWEEK SE 

KAMPKOMMANDANTE 

 

Johan, Elize, Willie en Louise was aan die stuur van sake. 

 

En toe word daar weer deur die doedies ‘n Voorsitterstee aangebied soos 

in die verre verlede. 



VAALRIVIER 2020 JAARPROGRAM 

Ons saamtrekke vir 2020 is soos volg: 

DATUM OORD KAMPKOMMANDANTE 

21-23 Februarie Sionsbergh, Heidelberg Jacques & Sonja Roux 

20-22 Maart Bloekompoort, Vereeniging Richard & Christa Chapman 

01-03 Mei  Tava Lingwe Gebied Saamtrek 

29-31 Mei Bush Inn,  Springs Henry H & Francois P 

03-05 Julie Eastco, Magalies Anton & Joey Delport 

07-10 Augustus Malonjeni AJV + 40e verjaardagvieringe 

25-27 September Aasvoëlkrans Kobus &Eileen Bezuidenhout 

30 Okt – 01 Nov Geheime Kamp Marcel & Carine van In 

27-29 November Casa Cara, Parys Kerskamp 
 

 

 

Die Vaalrivier op sy mooiste. 

 



NET SO VIR OULAAS, ‘N PAAR 

FOTOS OM DIE NAWEEK MEE TE 

ONTHOU 

 

 

 

GROETE, TOT ONS VOLGENDE KAMP BY SIONSBERGH.  DIE KAMP-

KOMMANDANTE SAL JACQUES EN SONJA ROUX WEES.  KOM 

ONDERSTEUN HULLE, DIT GAAN WEER EENS LEKKER WEES. 


